КОМИ РЕСПУБЛИКАЛӦН
ОЛАНПАС
Коми Республикаын кагалысь инӧдъяс торъя дорйысь йылысь 
Примитӧма Коми Республикаса
Каналан Сӧветӧн   
                                        2019 вося рака тӧлысь 21 лунӧ
Тайӧ Оланпасыс “Россия Федерацияын кагалысь инӧдъяс торъя дорйысьяс йылысь” Федеральнӧй оланпас серти (водзӧ – Федеральнӧй оланпас) урчитӧ Коми Республикаын кагалысь инӧдъяс торъя дорйысьлысь инӧда положениесӧ, шӧр могъяссӧ да уджмогъяссӧ, а сідзжӧ ладмӧдӧ Коми Республика мутасын сылӧн уджын мукӧд юалӧм.
1 статья
1. Коми Республикаын кагалысь инӧдъяс торъя дорйысьлысь чинсӧ (водзӧ – Торъя дорйысь) лӧсьӧдӧны, медым могмӧдны Коми Республика мутасын Коми Республикаса канму власьт органъясӧн, Коми Республикаын меставывса асвеськӧдлан органъясӧн, велӧдан да медицина организацияясӧн, челядьлы да челядя семьяяслы социальнӧй да мукӧд услуга сетысь организацияясӧн да чина йӧзӧн челядьлысь инӧдъяс да оланпас серти интересъяс збыльмӧдан, наӧ кутчысян да найӧс доръян ногъяслӧн окталуна уджалӧм серти содтӧд гарантияяс.
2. Торъя дорйысьлӧн чин лоӧ Коми Республикаса канму чинӧн.
3. Торъя дорйысь аслас уджын мыджсьӧ Россия Федерацияса Оланподув, Россия Федерацияса войтыркостса сёрнитчӧмъяс, Федеральнӧй оланпас, мукӧд федеральнӧй оланпас да на серти примитӧм Россия Федерацияса мукӧд нормативнӧй инӧда акт, тайӧ Оланпас да Коми Республикаса мукӧд нормативнӧй инӧда акт вылӧ.
4. Торъя дорйысь аслас уджмогъясын ӧтув уджалӧ федеральнӧй канму органъяслӧн мутас органъяскӧд, Коми Республикаса канму власьт органъяскӧд, Коми Республикаын меставывса асвеськӧдлан органъяскӧд (водзӧ – меставывса асвеськӧдлан органъяс), Россия Федерацияса Президент бердын кагалысь инӧдъяс торъя дорйыськӧд, Россия Федерацияса субъектъясын кагалысь инӧдъяс торъя дорйысьяскӧд да челядьлысь инӧдъяс да оланпас серти интересъяс дорйӧмсӧ могмӧдысь мукӧд чина йӧзкӧд.
5. Торъя дорйысьлӧн уджыс содтӧ челядьлысь инӧдъяс да оланпас серти интересъяс доръян ӧнія средствояссӧ, оз дугӧд Коми Республикаса канму власьт органъяслысь, меставывса асвеськӧдлан органъяслысь уджмогъяссӧ, кодъяс могмӧдӧны челядьлысь инӧдъяс да оланпас серти интересъяс дорйӧмсӧ да челядьлысь торкалӧм инӧдъяс да оланпас серти интересъяс бӧр лӧсьӧдӧмсӧ, да оз кыскы ас бӧрся татшӧм уджмогъяс выльысь видлалӧмсӧ.
2 статья
Торъя дорйысьлӧн шӧр могъясӧн лоӧны:
1) челядьлысь инӧдъяс да оланпас серти интересъяс дорйӧмсӧ могмӧдӧмын отсалӧм;
2) челядьлысь инӧдъяс да оланпас серти интересъяс торкӧмсӧ ӧлӧдӧм, челядьлысь торкалӧм инӧдъяс да оланпас серти интересъяс бӧр лӧсьӧдӧмын отсалӧм;
3) Коми Республикаса канму власьт органъясӧн, меставывса асвеськӧдлан органъясӧн, велӧдан да медицина организацияясӧн, челядьлы да челядя семьяяслы социальнӧй да мукӧд услуга сетысь организацияясӧн да чина йӧзӧн челядьлысь инӧдъяс да оланпас серти интересъяс збыльмӧдан, наӧ кутчысян да найӧс доръян ногъяслӧн окталуна уджалӧм серти мониторинг да анализ нуӧдӧм;
4) челядьлысь инӧдъяс да оланпас серти интересъяс могмӧдан да доръян юкӧнын ӧтувъя канму политика збыльмӧдӧмын участвуйтӧм, челядьлысь инӧдъяс да оланпас серти интересъяс могмӧдӧм могысь лӧсьӧдӧм координируйтан органъяслӧн уджын участвуйтӧм;
5) тыр арлыдтӧмъясӧс дӧзьӧртӧмлунысь да инӧд торкалӧмысь ӧлӧдӧм серти уджын участвуйтӧм;
6) челядьлысь инӧдъяс да оланпас серти интересъяс юкӧнын войтыркостса да дінмукостса уджъёртасьӧм сӧвмӧдӧмын отсалӧм.
3 статья
1. Торъя дорйысь индыссьӧ чинӧ Коми Республикаса Юралысьӧн Россия Федерацияса Президент бердын кагалысь инӧдъяс торъя дорйыськӧд сӧгласуйтӧмӧн.
2. Торъя дорйысь чинӧ индӧмсӧ оформитӧны Коми Республикаса Юралысьлӧн инӧда актӧн. Торъя дорйысь пырӧ чинӧ лунсянь, кутшӧмӧс индӧма Коми Республикаса Юралысьлӧн сійӧс индӧм йылысь инӧда актын.
3. Торъя дорйысьӧс индӧны чинӧ Коми Республикаса Юралысьлӧн уджмогъяс збыльмӧдан кадколаст вылӧ.
4. Ӧти и сійӧ жӧ мортӧс оз позь индыны Торъя дорйысь чинӧ дорвыв кык кадколастысь унджык.
5. Торъя дорйысь збыльмӧдӧ ассьыс уджмогъяссӧ, сы лыдын сэк, кор Коми Республикаса Юралысьлысь уджмогъяссӧ дугӧдӧма кадысь водз, выльысь индӧм Торъя дорйысьлӧн тайӧ Оланпас серти чинӧ пыртӧдз (Торъя дорйысьӧс федеральнӧй оланпасъясӧн урчитӧм подувъяс серти чинысь мездӧм кындзи).
4 статья
1. Торъя дорйысьлӧн уджмогъясыс дугӧдсьӧны выльысь индӧм Торъя дорйысьлӧн чинӧ пыран лунсянь, случайяс кындзи, кутшӧмъясӧс урчитӧма тайӧ статьяса 2 юкӧнӧн.
2. Торъя дорйысьлысь уджмогъяссӧ позьӧ дугӧдны кадысь водз федеральнӧй оланпасъясӧн урчитӧм подувъяс серти.
3. Торъя дорйысьлӧн уджмогъясыс кадысь водз дугӧдсьӧны Коми Республикаса Юралысьӧн Россия Федерацияса Президент бердын кагалысь инӧдъяс торъя дорйыськӧд сӧгласуйтӧмӧн.
4. Торъя дорйысьлысь уджмогъяс дугӧдӧмсӧ оформитӧны Коми Республикаса Юралысьлӧн инӧда актӧн.
5 статья
Торъя дорйысь чинӧ позьӧ индыны Россия Федерацияса комын арӧсысь абу томджык гражданинӧс, кодлӧн эм зэв бур репутация, вылыс тшупӧда тӧдӧмлун да челядьлысь инӧдъяс да оланпас серти интересъяс збыльмӧдӧм да дорйӧм, челядьлысь торкалӧм инӧдъяс да оланпас серти интересъяс бӧр лӧсьӧдӧм серти уджалан опыт либӧ инӧд доръян уджын опыт.
6 статья
Торъя дорйысь сы водзын пуктӧм могъяс олӧмӧ пӧртӧм могысь:
1) нуӧдӧ челядьлысь инӧдъяс да оланпас серти интересъяс збыльмӧдӧм, наӧ кутчысьӧм да найӧс дорйӧм серти мониторинг да анализ;
2) отсалӧ челядьлысь инӧдъяс да оланпас серти интересъяс збыльмӧдӧмсӧ, наӧ кутчысьӧмсӧ да найӧс дорйӧмсӧ могмӧдысь канму системалӧн окталуна уджалӧмлы;
3) примитӧ аслас уджмогъясын челядьлысь инӧдъяс да оланпас серти интересъяс торкӧмсӧ ӧлӧдӧм да дугӧдӧм серти мераяс.
2. Ассьыс уджмогъяс олӧмӧ пӧртігӧн Торъя дорйысьлӧн эм инӧд:
1) корны да босьтны федеральнӧй канму органъяслӧн мутас органъяссянь, Коми Республикаса канму власьт органъяссянь, меставывса асвеськӧдлан органъяссянь да чина йӧзсянь колана тӧдмӧгъяс, документъяс да материалъяс;
2) ветлӧдлыны федеральнӧй канму органъяслӧн мутас органъясӧ,  Коми Республикаса канму власьт органъясӧ, меставывса асвеськӧдлан органъясӧ, велӧдан да медицина организацияясӧ, челядьлы да челядя семьяяслы социальнӧй да мукӧд услуга сетысь организацияясӧ, кутшӧмъяс меститчӧны Коми Республика мутасын;
3) ветлӧдлыны мыж вештан учреждениеясӧ да следственнӧй изоляторъясӧ, кӧні видзӧны тыр арлыдтӧмъясӧс, нӧбасьысь аньясӧс да аньясӧс, кодъяслӧн челядьыс олӧны мыж вештан учреждениеясса челядьлы керкаясын;
4) шыӧдчыны ёрдӧ Коми Республикаса канму власьт органъяслысь, меставывса асвеськӧдлан органъяслысь, мукӧд органлысь, организациялысь, кодъяслы сетӧма торъя канму либӧ мукӧд публичнӧй уджмог, чина йӧзлысь, канму либӧ муниципальнӧй служащӧйяслысь помшуӧмъяссӧ, вӧчӧмторъяссӧ (вӧчтӧмторсӧ) оланпаслы лӧсявтӧмӧн шуӧм йылысь административнӧй искӧвӧй заявлениеясӧн челядьлысь инӧдъяс да оланпас серти интересъяс дорйӧм могысь, кор лыддьӧ, мый вензяна помшуӧмъяс, вӧчӧмторъяс (вӧчтӧмтор) оз лӧсявны Россия Федерацияса нормативнӧй инӧда актлы, торкӧны челядьлысь инӧдъяссӧ да оланпас серти интересъяссӧ, лӧсьӧдӧны мытшӧдъяс налысь инӧдъяс да оланпас серти интересъяс збыльмӧдӧм вылӧ либӧ налы оланпас торкалӧмӧн сетӧма кутшӧмкӧ кывкутана мог; 
5) ыстыны Коми Республикаса канму власьт органъясӧ да меставывса асвеськӧдлан органъясӧ нормативнӧй инӧда актъяс йӧзӧдӧм (примитӧм) йылысь, нормативнӧй инӧда актъясӧ вежсьӧмъяс пыртӧм йылысь, кутшӧмъясӧс веськӧдӧма челядьлысь инӧдъяс да оланпас серти интересъяс збыльмӧдӧмсӧ да наӧ кутчысьӧмсӧ могмӧдӧм вылӧ, нормативнӧй инӧда актъяс вынтӧмӧн лыддьӧм либӧ налысь вынсӧ недыр кад кежлӧ дугӧдӧм йылысь подулалӧм вӧзйӧмъяс сэк, кор тайӧ актъясыс торкӧны челядьлысь инӧдъяссӧ да оланпас серти интересъяссӧ;
6) ыстыны Коми Республикаса Юралысьлы, Коми Республикаса Веськӧдлан котырӧн Юрнуӧдысьлы Коми Республикаса олӧмӧ пӧртысь власьт органъяслысь актъяс вынтӧмӧн лыддьӧм либӧ налысь вынсӧ недыр кад кежлӧ дугӧдӧм йылысь подулалӧм вӧзйӧмъяс сэк, кор тайӧ актъясыс торкӧны челядьлысь инӧдъяссӧ да оланпас серти интересъяссӧ;
7) ас кежысь либӧ уполномочитӧм канму органъяскӧд да чина йӧзкӧд ӧтвылысь нуӧдны Торъя дорйысь ним вылӧ воӧм шыӧдчӧмын гижӧм юӧр серти, кӧні эм норасьӧм, либӧ челядьлысь инӧдъяс да оланпас серти интересъяс торкӧмкӧд йитчӧм юалӧмъяс серти мӧд юӧр серти прӧверка;
8) участвуйтны аслас уджмогъясын тыр арлыдтӧмъясӧс дӧзьӧртӧмлунысь да инӧд торкалӧмысь ӧлӧдӧм серти уджын пӧрадокын, кутшӧмӧс урчитӧма Россия Федерацияса оланпастэчасӧн да (либӧ) Коми Республикаса оланпастэчасӧн;
9) дзик пыр аддзысьлыны Коми Республика мутасын меститчысь федеральнӧй канму органъяслӧн мутас органъясса, Коми Республикалӧн канму власьт органъясса, меставывса асвеськӧдлан органъяслӧн, велӧдан да медицина организацияясса, челядьлы да челядя семьяяслы социальнӧй да мукӧд услуга сетысь организацияясса юрнуӧдысьяскӧд либӧ налысь кывкутана могъяссӧ недыр кад олӧмӧ пӧртысь йӧзкӧд, мукӧд чина йӧзкӧд;
10) ыстыны Коми Республикаса канму власьт органъясӧ да меставывса асвеськӧдлан органъясӧ да чина йӧзлы, кодъяслӧн помшуӧмъясын либӧ вӧчӧмторъясын (вӧчтӧмторын) эрдӧдӧны челядьлысь инӧдъяс да оланпас серти интересъяс торкалӧмсӧ, подулалӧм вӧзйӧмъяс, кӧні эмӧсь индӧм торкалӧмъяс бырӧдӧм серти рекомендацияяс, а сідзжӧ челядьлысь инӧдъяс да оланпас серти интересъяс торкалӧмын мыжа йӧзӧс Россия Федерацияса оланпастэчасӧн урчитӧм пӧрадокын дисциплинарнӧй, административнӧй либӧ уголовнӧй кывкутӧмӧ кыскӧм йылысь.
3. Тайӧ статьялӧн 2 юкӧнӧн урчитӧм инӧдъяс кындзи, Торъя дорйысьлӧн эм мукӧд инӧд, кутшӧмъясӧс урчитӧма федеральнӧй оланпасъясӧн да Коми Республикаса оланпасъясӧн.
7 статья
Торъя дорйысь видлалӧ гражданалысь (сы лыдын тыр арлыдтӧмъяслысь), гражданалӧн, организацияяслӧн ӧтувъяслысь шыӧдчӧмъяссӧ, кӧні эмӧсь челядьлысь инӧдъяс да оланпас серти интересъяс торкалӧмкӧд йитчӧм юалӧмъяс серти вӧзйӧмъяс, заявлениеяс, норасьӧмъяс либӧ юӧр пӧрадокын, кутшӧмӧс урчитӧма “Россия Федерацияса гражданалысь шыӧдчӧмъяс видлалан пӧрадок йылысь” Федеральнӧй оланпасӧн.
8 статья
1. Быд во календарнӧй во помасьӧм бӧрын, отчётнӧй бӧрын мунысь волӧн рака тӧлысь 31 лунысь оз сёрджык Торъя дорйысь ыстӧ Коми Республикаса Юралысьлы, Коми Республикаса Каналан Сӧветӧ, Коми Республикаса Веськӧдлан котырӧ, Россия Федерацияса Президент бердын кагалысь инӧдъяс торъя дорйысьлы аслас уджлӧн бӧртасъяс йылысь доклад, кӧні эм сы лыдын челядьлӧн инӧдъясӧ да оланпас серти интересъясӧ кутчысьӧмсӧ донъялӧм, а сідзжӧ налысь инӧда положение бурмӧдӧм йылысь вӧзйӧмъяс (водзӧ – доклад).
2. Торъя дорйысь урчитӧ докладлысь тэчассӧ.
3. Докладсӧ колӧ официальнӧя йӧзӧдны сетевӧй изданиеын, кутшӧмӧс лӧсьӧдӧ Коми Республикаса Веськӧдлан котыр Коми Республикаса канму власьт органъяслысь инӧда актъяс, мӧд официальнӧй юӧр йӧзӧдӧм (официальнӧя публикуйтӧм) могысь, да “Ӧтуввез” юӧртан да телекоммуникация везйын Торъя дорйысьлӧн официальнӧй сайтын отчётнӧй бӧрын мунысь волӧн рака тӧлысь 31 лунысь оз сёрджык.
9 статья
1. Торъя дорйысь вермӧ индыны ӧтйӧза петкӧдлысьясӧс Коми Республикаын муниципальнӧй районъяслӧн либӧ кар кытшъяслӧн муниципальнӧй юкӧнъясын, медым отсавны пӧртны олӧмӧ ассьыс уджмогъяссӧ (водзӧ – ӧтйӧза петкӧдлысьяс).
2. Ӧтйӧза петкӧдлысьяс пӧртӧны олӧмӧ ассьыныс уджсӧ мынтысьтӧг.
3. Ӧтйӧза петкӧдлысьясӧс индӧны Торъя дорйысьлӧн тшӧктӧмӧн Торъя дорйысьлӧн уджмогъяс збыльмӧдан кадколаст вылӧ.
Ӧтйӧза петкӧдлысьяслӧн уджыс помасьӧ тайӧ Оланпас серти выльысь индӧм Торъя дорйысьлӧн чинӧ пыран лунсянь.
4. Ӧтйӧза петкӧдлысьясӧ кандидатъяс дорӧ корӧмъясыс, ӧтйӧза петкӧдлысьяслӧн Торъя дорйыськӧд уджалан да ӧтув удж нуӧдан пӧрадокыс урчитсьӧны Торъя дорйысьлӧн тшӧктӧмӧн.
10 статья
Торъя дорйысь вермӧ котыртны экспертнӧй, консультативнӧй да ӧтйӧза сӧветъяс, уджалан группаяс да мукӧд сӧвещательнӧй орган, кутшӧмъяс уджалӧны мынтысьтӧг, а сідзжӧ корны участвуйтны налӧн уджын Коми Республикаса канму власьт органъясысь, меставывса асвеськӧдлан органъясысь чина йӧзӧс, ӧтйӧза организацияясӧс петкӧдлысьясӧс.
11 статья
1. Торъя дорйысьлысь уджсӧ сьӧмӧн могмӧдӧны Коми Республикаса республиканскӧй сьӧмкуд сьӧм тшӧт весьтӧ.
2. Торъя дорйысьлысь уджсӧ могмӧдӧ Коми Республикаса Веськӧдлан котырӧн уполномочитӧм Коми Республикаса канму учреждение.
12 статья
Торъя дорйысьлы оланпас серти уджын мытшӧдъяс лӧсьӧдӧм, мый петкӧдчӧ сыын, мый дзескӧдӧма организацияясса жыръясӧ да мутасъясӧ пырӧмсӧ, абу збыльмӧдӧма сылӧн компетенцияын сетӧм оланпас серти мукӧд корӧм, кыскӧ административнӧй кывкутӧмӧ “Коми Республикаын административнӧй кывкутӧм йылысь” Коми Республикаса Оланпас серти.
13 статья
Торъя дорйысьлы урчитсьӧны канму гарантияяс, кутшӧмъясӧс урчитӧма Коми Республикаса канму чинъясын уджалысь йӧзлы “Коми Республикаса торъя канму чинъясын уджалысь йӧзлы канму гарантияяс йылысь” Коми Республикаса Оланпасӧн.
14 статья
1. Тайӧ Оланпасыс вынсялӧ 2019 вося косму тӧлысь 1 лунсянь.
2. Коми Республикаын кагалысь инӧдъяс торъя дорйысь збыльмӧдӧ ассьыс уджмогъяссӧ индӧм Торъя дорйысьлӧн тайӧ Оланпас серти чинӧ пыртӧдз, индӧм мортӧс Коми Республикаса канму гражданскӧй службаысь федеральнӧй оланпасъясӧн урчитӧм подувъяс серти мездӧм кындзи.
3. Коми Республикаса Юралысьлы лӧсьӧдны ассьыныс нормативнӧй инӧда актъяссӧ тайӧ Оланпас серти.
Коми Республикаса Юралысь 



 
     С.А. Гапликов
Сыктывкар
2019 вося рака тӧлысь 26 лун

